
कथाको सारांस
बाठो खरायो खोरभित्र छ । ऊ बाहिरको संसार हेर्न चाहन्छ । आफूलाई जोखिममा नपारी ऊ कसरी बाहिर निक्लेला त ?

साँझको समय थियो । गाई, बाख्रा तथा भेँडा खोरतिर फर्कंदै थिए । किसान दाइले सबै गाईबाख्रा सकुशल आएका छन् कि छैनन् भनेर हेरे ।

खरायो भने आफ्नै खोरमा जागै थियो । ऊ सोचिरहेको थियो, “म बाहिरको संसार हेर्न चाहन्छु ।” अरू खरायोहरू भने सुतिरहेका थिए ।

खोरको ढोका खुल्यो । किसान दाइ भित्र आए । सबै खरायोलाई खाना दिने समय भएको थियो ।

खानेकुराको मिठो बास्ना आइरहेको थियो । सबै खरायोहरू ब्युँझिएका थिए । उनीहरू उफ्रँदै किसान दाइको नजिक गए ।

बाठो खरायोले भने किसान दाइ खोरबाट बाहिर गएको हेरिरहेको थियो । “आहा। कसैले थाहा नपाउने गरी बाहिर निस्कने तरिका अब मलाई थाहा भयो । भोलि त म जसरी पनि बाहिर जान्छु नै ।”

“म उफ्रेर किसान दाइले खानेकुरा ल्याउने टोकरीमा चढ्नेछु,” बाठो खरायोले सोच्यो । अरू खरायोले छिटोछिटो खाए अनि सुतिहाले ।

बिहान किसान दाइले खरायोका लागि खानेकुरा ल्याए । “मौका यही हो,” बाठो खरायोले मनमनै भन्यो, “अब म खोरबाट बाहिर जानैपर्छ ।” किसान दाइले टोकरीलाई भुइँमा राखे । बाठो खरायो उफ्रेर टोकरीमा पस्यो । कसैले पनि उसलाई टोकरीमा छिरेको देखेन । खरायोलाई खानेकुरा दिएपछि किसान दाइ पनि टोकरी लिएर बाहिर निस्किए ।

अब बाठो खरायो स्वतन्त्र भएको थियो । उसले खुसी हुँदै गीत गायो । ऊ राजा जस्तै ढलिमली गर्दै यताउता हिँड्नथाल्यो । त्यत्तिकैमा एउटा कुकुर आएर भुक्नथाल्यो । यो खतराका बारेमा त बाठो खरायोले सोचेकै थिएन ।

कुकुरले बाठो खरायोलाई लखेट्न थाल्यो । ऊ भने भाग्न थाल्यो ।

बल्लबल्ल बाठो खरायो कुकुरबाट टाढा भाग्न सफल भयो ।

बाठो खरायो भाग्दैभाग्दै जङ्गलमा आइपुगेको थियो । उसले त्यहाँ नरम र स्वादिलो घाँस देख्यो । यस्तो स्वादिलो खानेकुरा त उसले खोरमा कहिल्यै पाएको थिएन । पेट भरिएपछि ऊ निदायो ।

सिंहको गर्जनबाट खरायो ब्युँझियो । ‘गुरुर्र...! गुरुर्र...!’ आवाज असाध्यै डरलाग्दो थियो ।

सिंह भोकै थियो । उसले बाठो खरायोलाई लखेट्नथाल्यो । ज्यान बचाउन बाठो खरायो भाग्न थाल्यो । “म के अब जिउ जोगाउन सकुँला त?” उसले सोच्यो । बाठो खरायो रातभरि दौडिरह्यो ।

बिहान हुनेबेलामा त बाठो खरायोलाई विश्वासै लागेन । ऊ त किसान दाइकै घरमा पो आइपुगेको थियो ।

उसको खोरको ढोका खुल्लै थियो । किसान दाइले अरू खरायोहरूलाई खानेकुरा दिइरहेको उसले देख्यो ।

बाठो खरायो किसान दाइको पछाडितिरबाट लुक्दै भित्र गयो ।

उसलाई पनि त जोडले भोक लागेको थियो । उसले टन्न हुनेगरी खायो । “मैले अब थाहा पाएँ । बाहिरको संसार स्वादिलो त रहेछ । टर्रो र नमिठो पनि रहेछ,” उसले आफैँलाई भन्यो ।

त्यसदिनदेखि बाठो खरायो फार्मकै संसारका बारेमा बढी सोच्न थाल्यो । अझ उसले त अरू खरायोको समस्याका बारेमा पनि सल्लाह पो दिन थाल्यो ।
यो पुस्तक दृष्टिबिहिन तथा छापा अक्षर पढ्न बाधा भएको विद्यार्थीहरुका लागि तयार पारिएको तेस्रो स्तरको पहुंचयुक्त पुस्तक हो।
बाठो खरायो

